
					ఈ పుట అచ్చుదిద్దబడ్డది




		
తప్పక చెప్పు నుత్తముఁడు ధారుణిఁ బుట్టరు పుట్టిరేని న

య్యొప్పెడివారల న్విడువకుండు రమాసతి యెల్లకాలమున్.

	క.	
ప్రాఁత యగుమంత్రి తనకుం జేఁతఱికముఁ జేసె ననుచు శిక్షించి యొరున్

లాఁతిం బెట్టిన నీఁతలు, మ్రోఁతలు నై రాజు విడుచుఁ బొందక మూఁకల్.

	సీ.	
పాటించి తన ప్రాఁతపరివారమును బ్రోచి, హత్తిననృపునకు హాని గలదె

మొన పేర్చి వైరులు మోహరించినవేళఁ, గేడింప కప్పుడె గెలుచు టొండె

మొనసి దైవాధీనమున నపజయ మైన, భూపాలుఁ గప్పి కొంపోవు టొండె

నర్ధంబు దఱిఁగిన నధిపతి ధన మిచ్చి, నడపలే కుండిన నవయు టొండె



	 







	గీ.	
నెవ్విధంబున నైన మహీశువలని, మన్ననకుఁ జాల నిలుతురు మఱవ కెపుడు

విడువకుండుదు రెటువంటి వేళలందుఁ, బూర్వపరివారమును బోల్పఁ బురుఁడు గలదె.

	క.	
అనినం బింగళకుం డి, ట్లను సంజీవకున కభయ మట్లొసఁగి పద

స్థునిఁ జేసి ప్రీతి యొనరిం, చిన నా కె గ్గతఁడు లోనఁ జింతించునొకో.

	వ.	
అనిన దమనకుం డిట్లనియె.

	గీ.	
ఎంతసఖ్యంబు జేసిన నెంతప్రియము, చేసి తిరిగిన దుర్జనుచిత్త మేల

చక్కటికి వచ్చు శునకపుచ్ఛంబు కడఁగి, వంక యొత్తినఁ జాయకు వచ్చు నెట్లు.

	క.	
కొఱ యగుపదార్థ మెందుం, గొఱ యగుఁ గొఱ గాని దైనఁ గొఱ గా దెచటన్

నెఱి నమృతధారఁ బెంచినఁ, గొఱ యగునే ముసిఁడి కల్పకుజముంబోలెన్.

	ఉ.	
వారక యుత్తముండు దనవారి కపాయము వచ్చువేళ ము

న్నారసి చెప్పి తీర్చును దురాత్ముఁ డెఱింగియుఁ జెప్ప కాత్మ ని

ష్కారణవైర మూఁది తనగాదిలిచుట్టము నైన నిర్దయా

కారత నొంచుఁ గొండియముఁ గైకొను నొందులచేటుకు న్నగున్.

	వ.	
అని వెండియు నిట్లనియె.

	సీ.	
వ్యసనదూరుం డైనవాఁడె పో సిద్ధుండు, గీర్తితం బగునదె వర్తనంబు

పురుషానుకూలతఁ బొగ డొందునదె భార్య, బుధవర్ణనీయుండె బుద్ధియుతుఁడు

మదముఁ జేయక యుండునదె మంచిసంపద, యాశావిహీనుండె యధికసుఖుఁడు

కపటస్వభావనిర్గతుఁడె సన్మిత్త్రుండు, విజితేంద్రియుండె వివేకఘనుఁడు



	 







	గీ.	
కారణము లేకయును బరకార్యములకు, నోపి తీర్చినయాతండె యుత్తముండు

సమరరంగంబునం దధీశ్వరునిపనికి, వెనుకతీయనియాతండె వీరభఁటుడు.

	వ.	
అని పలికి దమనకుండు సంజీవకునిమీఁదఁ బింగళకునిచిత్తంబు తిరుగంబడకుండుట

యెఱింగి యిట్లనియె.

అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

